
Jama’ah jum’at rohimakumulloh,

Wonten ing kesempatan ingkang mulyo, saking mimbar khutbah jum’at
puniko, kawulo wasiyat dateng awak kulo piyambak lan dateng poro jama’ah
sedoyo, monggo kito sedoyo ampun leren-leren anggenipun ningkataken kualitas
keimanan lan ketakwaan dateng Alloh SWT kanthi ngleksanaaken sedoyo
printah-printahipun lan nebihi sedoyo awisan-awisannipun Alloh SWT.

Sumonggo kita ningkatake tagwa dumateng Allah SWT ateges nindakake
nopo kemawon ingkang dipun perintah dining Allah, ugi ninggalake nopo
kemawon ingkang dipun larang kalian Allah. Kanjeng Nabi ngndika kados

mekaten:

-

"sinten kemawon ing wekdal injeng gadahi niat kangge taqwa dumateng Allah

lanjeng teng tengah dinten ngelampahi duso alit mongko Allah ngampuni

dumateng duso alit meniko”. (HR Ibnu As Sakir)

Hadirin jama’ah jum’ah ingkang dipun rohmati Alloh.



Wonten ing surat Al Ahzab ayat 72, Alloh SWT berfirman :

“ingsun nawakake amanah marang bumi lan langit opo dene marang gunung-
gunung nanging kabeh podo ora sanggup nampani, kuwatir menowo bakal
khianat. Ewo dene titipan mau banjur di sanggupi manungso. Dadi manungso iku
tetep nganingoyo marang awakke dhewe sarto bondo.”

Saking ayat puniko anggadahi setunggaling makno bilih kepercayaan
dados perkawis ingkang penting wonteng ing sedoyo aspek pagesangan. Sak
derengipun manungso dipun percados nyepengi amanah, langit, bumi lan
gunung-gunung sampun rumiyin dipun tawari amanah, ananging mboten
sanggup njunjung amanah saking Alloh SWT. Mboten keranten nolak
perintahipun Alloh, ananging keranten ajrih khianat dateng amanah ingkang
dipun paringaken Alloh SWT.

Sak lajengipun amanah dipun paringaken dateng manungso, lan salah
setunggalipun amanah ageng dipun paringaken Alloh SWT. Wonten ing surat al
bagoroh ayat 30 dipun sebataken bilih Alloh SWT berfirman :

“naliko pengeran iro ngendiko marang poro malaikat: “ingsun nitahake sesulih
(kholifah) ono ing bumi” poro malaikat nuli podo ngomong : “kados pundi dene
Tuan tego nitahaken tiyang ingkang damel kerusakan wonten ing bumi soho badhe
muntahake rah? Ing mongko kawulo puniko sami nyebut menggahing kang Moho
Suci Tuan sarto ngalembono ing Tuan”, Alloh nuli ngendiko “ingsun nguningani

barang kang siro ora podo weruh.” (QS. Al Bagarah : 30).



Ngelestariaken kepercadosan puniko setunggaling perkawis ingkang
mboten gampil. Malah, saking firman Alloh kolo wau, ngelestariaken amanah
puniko awrat sanget, saking menikolah kenging punopo kito asring ningali
kathah sanget ingkang mboten kiat, ing akhir ipun khianat utawi ingkar dateng

amanah.

Hadirin jama’ah jum’ah ingkang dipun rohmati Alloh.

Contonipun wonten tiyang ingkang korup, mboten ngistoaken aspirasi
rakyatipun, mendholimi rakyatipun lan sanes-sanesipun. Sedoyo puniko dados
wujud mboten mampunipun pemimpin nindaaken amanah. Dipun jelasaken
wonten setunggaling Hadits Imam Bukhori, bilih Abdulloh bin Umar ngendiko,
Rasululloh SAW sampun dawuh : “ngertenono yen siro kabeh iku pemimpin, lan
saben-saben siro kabel bakal dijaluki pertanggungjawaban songko opo kang
dipimpin, pangoso kang mimpin rakyat bakal dijaluki pertanggungjawaban kang
dipimpin,saben-saben kepala keluarga bakal dijaluki pertanggungjawaban songko
opo kang dipimpin, yo iku anggoto keluargo”.

Perlu kito pahami, bilih sak estunipun amanah puniko setunggaling
kepercadosan ingkang dipun tanggung setunggaling tiyang. Naliko maringi
amanah dateng kito, sak yektosipun tiyang puniko yakin bilih kito sanggup
nindaaken amanah ingkang dipun paringaken. Saget dipun angen-angen Kito
dados pemimpin perusahaan, lan kito ngertos wonten salah setunggaling
karyawan asal-asalan anggenipun makaryo, sehinggo dadosaken kerugian

ingkang kathah.

Hadirin jama’ah jum’ah ingkang dipun rohmati Alloh.

Sayangipun, wonten sebagian saking kito taseh kemawon nganggep bilih
amanah puniko namung setunggaling perkawis sepele. Kathah sanget ingkang
ngrebut kursi ing pemerintahan. Piyambakipun nindaaken sedoyo coro supados

saget mundut setunggaling posisi ing pemerintahan, inggih puniko kekuasaan.



Padahal, kekuasaan puniko setunggaling wiso utawi racun kangge tiyang-tiyang
ingkang nindaaken amanah.

Wonten setunggaling Hadits Bukhori nyebataken bilih Abu Hurairoh
ngendiko, Rasululloh SAW sampun dawuh, “siro kabeh bakal drembo marang
kekuasaan, padahal kekuasaan iku bakal dadeake ketunan ing dino kang bakal den
adepi.”

Sanget bebayani lan awrat sanget kekuasaan puniko. Dados, punopo
pantes kekuasaan puniko dipun rebuataken? Manungso saget sami meneng-
menengan keranten babakan kekuasaan. Langkung sae kito nyaket dateng Alloh
SWT, ngathah-ngathahaken ibadah, tinimbang tumindak nopo kemawon kangge
murih kekuasaan, padahal kito ngertos bilih kekuasaan puniko benjang saget
jlomprongaken kito wonten jurang kegethunan ingkang abadi, inggih puniko
neroko.

Wonten ing setunggaling riwayat Hadits saking Imam Muslim, nyebataken
bilih suwijining dinten, Abu Dzar matur dateng kanjeng Nabi Muhammad SAW,
“Wahai Rasululloh, kenging punopo panjenengan mboten maringi kulo
kekuasaan?” lajeng Rasululloh nyepeng pundak ipun Abu Dzar kanthi Asthonipin,
selajeng dawuh; “Wahai Abu Dzar, sak temene siro iku wongkang lemabh.
Kekuasaan iku amanah, lan kekuasaan iku besok bakal dadi ino lan kegethunan,
kejobo wong-wong kang oleh kekuasaan kanthi hak lan nindaake kewajiban ing

kekuasaan iku.” (HR. Muslim).

Hadirin jama’ah jum’ah ingkang dipun rohmati Alloh.

Hadits meniko mboten namung kangge Abu Dzar, ananging kangge sedoyo
umat. Saking Hadits puniko wonten tigo kriteria kangge pejabat, inggih puniko
amanah, mundhut kanthi leres, lan tumindak ingkang sae. Pejabat ingkang dipun
gambaraken Rasululloh SAW puniko pekerja kangge tiyang kathah, mboten
namung sekedar ingkang nguasani. Lan wonten ing Al Qur’an dipun gambaraken

kedah tiyang ingkang kiat lan saget dipercados.

“sak temene wongkang paling sae kang siro suprih kanggo kerjo iku wongkang
kuat lan biso dipercoyo.” (QS. Al Qoshosh : 26).

Artosipun kiat wonten ing ayat puniko kiat kerjo anggenipun mimpin.
Maksudipun amanah (saget dipun percados) puniko mboten khianat lan mboten
nyimpang kanthi motif wedhi dateng pengeran. Milo saking meniko sifat kuat
kangge mimpin umat penting sanget, langkung penting malih njagi sifat amanah
ingkang saget ical keranten tuntutan pakaryan.

Kholid bin Walid lan ‘Amr bin ‘Ash ingkang nembe mlebet Islam dipun
paringi jabatan pemimpin militer, padahal, ilmu keislamanipun dereng
memadahi. Ananging, kenyataanipun dianggep kiat mgelampahi pakaryan lan
mampu njagi amanah. Sak walikipun tiyang se-alim Abu Hurairoh ingkang sanget
kiat hafalan Hadits ipun lan saget dampingi Rasululloh SAW mboten dipun

paringi jabatan nopo-nopo.

Hadirin jama’ah jum’ah ingkang dipun rohmati Alloh.

Monggo kito budi doyo semaksimal mungkin kangge nindaaken punopo
ingkang sampun dipun amanataken dateng kito. Monggo kito sami berusaha
supados mboten khianat dateng amanah. Alloh ngelarang kito khianat dateng

amanah, wonten ing surat al Anfal ayat 27 :

“Hai poro wong mukmin kabeh, ojo podo nyidrani Alloh lan Rasule, lan ugo ojo
podo nyidrani barang titipan kang ono tangan iro, ing mongko siro wis podho

ngerti.” (QS. Al Anfal : 27).

Hadirin jama’ah jum’ah ingkang dipun rohmati Alloh.



Pemimpin utawi pejabat muslim ingkang cocok kaliyan ajaran Islam inggih
puniko ingkang anggadahi sifat amanah, mundhutipun kanthi leres, kiat, saget
dipun percados lan pinter njagi amanabh.

Monggo kito anggadahi sikap ingkang sae dateng tiyang-tiyang ingkang
sampun paring amanah dateng kito, kados tiyang sepuh kito, pemimpin kito lan
sanes-sanesipun. Mugi-mugi kito saget dados tiyang ingkang langkung sae lan

semangat anggenipun nindaki amanah ingkang sampun kito tampi.

